
Sanz lehendakariak “Hamar urte elkarrekin irakurtzen” izeneko erakusketa inauguratu du, Mendillorriko Ikastetxe Publikoan  

Astelehena, 2008ko apirilaren 21a  Nafarroako Gobernuko lehendakariak, Miguel Sanz Sesmak, “Hamar urte elkarrekin irakurtzen” izeneko erakusketa inauguratu du Mendillorriko Ikastetxe Publikoan, “Irakurketaren X. astea” ospatzeko. Lehendakariarekin batera, ekitaldian izan dira Hezkuntza kontseilaria,  Carlos Pérez-Nievas, eta Antolaketa, Kalitate eta Berrikuntza Zerbitzuko zuzendaria, Teresa Aranaz, garai batean ikastetxeko gurasoen elkarteko kide ere izandakoa.


 Lehendakariak liburutegia bisitatu du, eta bertan zenbait liburu oparitu dizkie 6. mailako ikasleei, haiek arduratzen baitira urtero apalak beren maileguekin bete, liburuak kokatu, etiketak itsatsi, ikaskideei liburuak maileguan eman eta liburutegiko gainerako lanak egiteaz. Lehendakariak, berriz, liburu bat eta liburutegiko txartela jaso ditu umeen eskuetatik; ondoren, ikus-entzunezko muntai bat ikusi du, hamar urte hauetan egindako lanari buruzkoa, eta “Hamar urte elkarrekin irakurtzen” izeneko erakusketa bisitatu du. Ikastetxeko Lehen Hezkuntzako ezkaratzean dagoen erakusketa ikasleek osatu dute, ikastetxe honetan “Liburuaren Eguna” dela eta ezarritako “Irakurketa Bultzatzeko Astean” hamar urte hauetan egin dituzten argazkiak, materialak, jarduerak eta lanak bilduta.  


Aurten, erakusketa zenbait panelek osatzen dute, aurreko urteetan erabili eta berreskuratu dituzten materialekin, gehienak ikasleek diseinatu eta egindakoak; ikastetxeko liburutegiari dohaintzan emandako liburu berri batzuk ageri dira erakusketan eta, lanaren truke jasotako sariekin batera, ikusgai daude liburutegiko lehen txartela, irakurketaren lehen maleta, irakurketaren Oscar sariak eta intereseko beste zenbait oroigarri.

Liburutegi apartekoa


1999. urtean, eskolako liburutegi hau eratzeko proiektua egin zenean, hiru helburu ezarri ziren: irakurzaletasuna piztu, sortu eta hedatzea; hura erraztea (denbora-pasarako nahiz arauzkoa) eta ikasleei eskolako liburutegiaren aldeko ohitura eta jarrerak ematea. Aipatutakoa lortzeko modua gozamenezko irakurketa bultzatzeko jarduerak gauzatzea zen, ongi pasatzeko eta ikasteko bitartekoa izan zedin. Horrela, irakurtzera animatzea ikastetxearen bere-berezko ezaugarria bilakatu zen berehala.


Urtero, liburutegiko taldeak hainbat jarduera eta proposamen luzatzen ditu ikasturtean zehar, ikastetxeko irakasleentzat baliagarriak izanen direlakoan eta ikasleen artean irakurtzeko ohitura zabalduko dutelakoan. Jarduera horien barruan dago “Irakurketaren astea” antolatzea, gai monografiko batekin eta alderdi batzuk sakontzeko helburuarekin. “Aste” hauetan, liburutegiak ikastetxeko kultur dinamizatzailearen lana eta irakurtzeko akuiluarena betetzen du eskolako komunitatean. Horiei esker, gainera, ikasleek froga dezakete liburutegia, eskolako lanaren funtsezko elementu bat ez ezik, aisiarako bitartekoa eta informazio iturria ere badela. 


Lehenengo urtetik aurrera, seigarren mailako ikasleek hartu dute bere gain liburuzainen lana (liburutegiko taldeko irakasleekin batera arduratzen dira ekipamenduaz, apainketaz, maileguaren kudeaketaz, argibideak emateaz etab. 


Ikastetxeko ikasleek, gurasoek, irakasleek eta irakaskuntzakoak ez diren langileek erabil dezakete liburutegia. Material eta zerbitzu guztiez baliatu ahal izateko agiria eskolako liburutegiko txartela da, ikasleek dohainik jasotzen dutena. 

Esan bezala, seigarren mailako ikasleak eta irakasleak dira arduradunak. Haiek apuntatzen dituzte maileguak, maileguan uzitako liburuak itzuli ondoren beren tokietan jartzen dituzte berriz ere, ikaskideei argibideak eta laguntza ematen dizkiete, liburuei estalkia jartzeko tailerrean parte hartzen dute, liburuetan etiketak jartzen eta liburuaren ospitalean, etab. 

 Gurasoen elkarteak eta Eskolako Kontseiluko gurasoek ere laguntzen dute Irakurketaren Astea egiten, bai eta ikasturtean zehar gauzatzen diren beste jarduera batzuetan ere. 

Liburutegiaren urteko programak 

Mendillorriko ikastetxeko liburutegiak programa batzuk betetzen ditu urtero ikasle guztiekin: 

-“Aldizkari bat argitaratzea. “Liburutegiko berriak” aldizkaria informazio tresna bat da ikasle, irakasle eta gurasoentzat, bai eta ikasleen eta liburutegiaren artean sortzen den lotura afektiboa. Era berean, berriak, liburuen aipamenak, deialdiak, eta erakusketen berri eskaintzeko bitarteko bat da, eta ikasgelan nola etxean irakurgai eta mintzagai gisa erabiltzeko moduko materiala. 

-“Irakurketaren maletak”, irakurketa familian sustatzeko jarduera, Lehen Hezkuntzako lehen mailako ikasleei zuzendua. Familia osoarentzako liburuz betetako bi maleta dira, ikasleek 15 egunetarako etxera eramaten dituztenak. Xedea da familiak irakurtzeko ohituran inplikatzea.

-“Ipuin eta Komiki Lehiaketa”, Iruñeko Udalarena, udaberrian. Dagokionean tutoreei jakinarazten zaie, jakinaren gainean egon daitezen. 

- “Topaketak idazleekin”, Hirugarren zikloko ikasleekin egiten dira (6. maila). 

- “Ipuin kontalariak” 2. eta 4. mailako ikasleekin.

